Бикбулатова  Гөлмирә  Йәмил  ҡыҙы,

юғары  категориялы  башҡорт  теле  һәм  әҙәбиәте уҡытыусыһы 
Туймазы  ҡалаһы  6-сы  урта дөйөм белем биреү мәктәбе
“Заман йәнһүрәттәре балаларҙы тәрбиәләйме?” йәки
 “Балаларға  әхлаҡи тәрбиә  биреүҙә  халыҡ  яҙыусыһы
Зәйнәб Биишева әҫәрҙәренең әһәмиәте”  

Һуңғы йылдарҙа  балаларҙы кире мәғлүмәттәрҙән яҡлау тураһында күп һөйләйҙәр.  Телевизорҙа күрһәтелгән тапшырыу нисә йәштәге балалар өсөн тәғәйен икәнде  иҫкәртеүсе  тамғалар  индерҙеләр.Әммә бер кире яғы бар – совет йәнһүрәттәре  ошо  закондың  был  яғында ҡалдылар.  Мәҫәлән,  “Ну, погоди!” йәнһүрәте. Әгәр балалар бүренән  өлгө ала башлаһалар? Йәнһүрәттең  был геройы  кире бит…  Ә алмашҡа уға кем килде? “Лунтик” (“Ай балаһы”),  “Смешарики” (“Көлдөргөстәр”), “Маша и Медведь” (“Маша һәм Айыу”)… һәм башҡа аңлайышһыҙ  ҡурҡыныс  йәндәр. 

Балалар ошо йәнһүрәттәрҙе  яратып  ҡарайҙар. Ә Маша һәм Айыуҙың ҡыҙыҡтарын  хатта ололар ҙа һөйләп туя  алмай. Ҡайҙан  килеп сыҡты улар? Лунтик  айҙан  килеп  төштө,Маша урманға  айыуға  ҡунаҡҡа  йөрөй, сусҡа  менән  уйнай… Уларҙың  ата-әсәһе ҡайҙа  һуң? Туғандары бармы? Юҡ икән! Ә ни өсөн юҡ? Сөнки  21-се быуаттың  аҡыллы   балаларына, бәләкәйҙән бер кемдең дә кәрәк түгеллеген аңдарына  һеңдерергә  тырышалар.  Һине  ҡайғыртыусы  Нюша  исемле  бал  ҡорто булғанда, бер кем дә кәрәкмәй. Иңкеш  Корней Корнеич, хәстәрлекле  Айыу барында  һис бер  нәмәнән ҡурҡырға  ярамай!  Иң  мөһиме – тыуырға ғына кәрәк! Бағыусылары  табылыр, йәнәһе…

Юҡ, быға юл ҡуйырға ярамай. Ни эшләргә  һуң? Был хәлдән сығыу юлдары барҙыр бит? Бар, әлбиттә. 
Мәҫәлән,беҙҙең  башҡорт  халыҡ әкиәттәре  “Борон-борон заманда…” тип башлана.  Унда  ысын  атай-әсәйҙәр,  әбей-бабайҙар, иң мөһиме – ҒАИЛӘ  бар! Ә  яңы әкиәттәрҙе “Балалыҡ – 2030” форсайт-проектын  яҡлаусылар уйлап сығара. Был “мөһим” документта  “2025 йылға  балаларҙы  тәрбиәләү менән роботтар шөғөлләнәсәк” тиелә. Беҙҙең  “бәхетле  киләсәк”те  “ҡайғыртыусылар”  балалар  ҡаласығы төҙөү тураһында  ла тәҡдим итәләр. Бында  балаларҙың  махсус “уҡытылған”   кәңәшсе-тәрбиәселәре буласаҡ. Ҡаласыҡ хужаларына тулыһынса компьютерлаштырылған  мөхит  тәҡдим  ителәсәк. Киләсәк балаларының  төп үҫешендә тулыһынса  иркенлек  буласаҡ. Боронғо тәрбиәүи  йолалар  йә иһә башҡа тәрбиәләү алымдары тулыһынса инҡар  ителәсәк. Аң  белеме  буйынса  артта  ҡалған   балаларға “аҡыллы  тәрбиәселәре”  электрон  ҡыҫтырғыстар  ҡуя, тиелгән  был проектта. Тағы ла шул, 2025-2030 йылдарға балалар “алдан  билдәләнгән ҡылыҡһырлама”  менән  тыуасаҡ  тип  күҙаллана. Был бала тыумаҫ элек үк уның аңына үҙгәрештәр индерергә  мөмкин тигәнде аңлаталыр, моғайын. Шулай  итеп, ғаилә   институтын  әкренләп  юҡҡа сығарыу  бара  түгелме һуң? . Был турала  ишеткәс, ҡурҡыныс булып  китте.
 Телевизорҙа   әленән-әле  ошоларҙы  раҫлаусы  тапшырыуҙар булып тора. Ә уларҙың геройҙары кем тиһегеҙ?  Әлеге  лә  баяғы мәғәнәһеҙ  йәнһүрәттәрҙең  авторҙары. 

Заман йәнһүрәттәре йәшәйешебеҙҙең көҙгөһө. Уларҙың геройҙары юлбаҫарҙар, бурҙар, насар юлда йөрөүселәр. Быларҙы ҡараған бала нимә тураһында һүҙ барғанын аңлап етмәй, уны дөрөҫ баһалай алмай. Әммә иң ҡурҡынысы – йәнһүрәттәге кире геройҙарға оҡшарға тырыша башлай.

Атай-әсәйҙәр иһә, балаларына йәнһүрәт ҡуябыҙ тиҙәр ҙә, файҙалымы, зарарлымы ул, ҡурҡынысмы  йәки юҡмы  икәнен дә ҡарап тормайҙар, телевизор  алдына  ултырталар. Балаһы  ҡараһын ғына, иламаһа булды, йәнәһе. Ә бит бөгөн, аллаға шөкөр, үҙебеҙҙең башҡорт әкиәттәренең электрон (аудио) варианттары донъя күрә башланы.Әйҙә, шуны интернеттан күсереп ал да, машинала барғандамы йәки паркка ял итергә сыҡҡандамы ҡуй баланың ҡолағына төймәне! Рәхәтләнеп барһын тыңлап, үҙебеҙҙең моңло ла, йырлы ла телебеҙҙе!
Башҡорт  халыҡ  әкиәттәренән  сығып  шуны әйтергә була: улар йөкмәткеһе буйынса тулыһынса  балалар  йәшенә тап килә, аңлайышлы. Бындағы геройҙарҙың  һөйләше, телмәре таҙа, матур. Улар тәртипле булырға өйрәтә. “Борон-борон заманда…” тип башланған әкиәттәрҙе  беҙҙең  өләсәйҙәребеҙ, олатайҙарыбыҙ ҙа  тыңлап үҫкән. 

Ә мин балаларым өсөн, киләсәгем  өсөн ҡурҡам. Беҙ, ата-әсәләр, өләсәй-олатайҙар теләһә ниндәй йәнһүрәттәрҙән, уларҙың  кире  йоғонтоһонан  балаларыбыҙҙы  һаҡлай алырбыҙмы? Улар  ошо йәнһүрәттәрҙең ҡоло булмаҫмы?

Был хәлдәрҙән сығыу юлдары бар, әлбиттә. Тик уларҙы йәмғиәт кимәлендә барларға кәрәктер. Башҡорт әҙәбиәте талантлы әҙиптәргә бик бай. Уларҙың әҫәрҙәре, шиғырҙары,поэмалары, драмалары, хикәйәләре алтынға бәрәбәр. Мәҫәлән, шәреҡ донъяһында трилогия ижад итеүсе берҙән-бер ҡатын-ҡыҙ Башҡортостандың халыҡ яҙыусыһы, Салауат Юлаев исемендәге дәүләт  премияһы лауреаты Зәйнәб Биишеваның әҫәрҙәрен алайыҡ. “Яҡтыға” трилогияһы, “Дуҫ булайыҡ” повесы, һәм ниһайәт, “Һөнәрсе  менән  Өйрәнсек” хикәйәте  генә лә ни тора! Яҙыусының  был әҫәрҙәрендә тәрбиәгә, ғаилә  ҡиммәттәренә, эшкә, хеҙмәткә  ҡараш  киң сағыла. Әҙибәнең романдарында ғаилә, берҙәмлек, татыулыҡ, үҙ-үҙеңә ышаныс, ауырлыҡҡа сыҙамлыҡ, киләсәккә өмөт  кеүек  әхлаҡи  ҡанундарға урын бирелә. 
Бына ошо ҡиммәттәргә төшөнөү, уларҙы үтәү өсөн был әҫәрҙәрҙе уҡырға, улар менән танышырға кәрәк шул!Һуңғы йылдарҙа балаларыбыҙ китап уҡымай тип саң ҡағабыҙ.Ә бының тамыры ҡайҙан килә? Әлбиттә,ғаиләнән! Бөгөн ҡалала йәшәгән башҡорт ғаиләһе генә түгел, хатта ауылда ла ата-әсәләр балалары менән русса һөйләшә. Башҡа һыймаҫ хәл! ФГОС,ЕГЭ тигән булып урыҫлашабыҙ,түгелме. Беҙ, уҡытыусылар,балаларыбыҙ туған телде белһен, милләтебеҙартабан йәшәһен тиһәк, туранан-тура ата-әсәләр, ғаиләләр менән дә эш алып барырға бурыслы. Һәр төрлө сетерекле хәлдәрҙән дә сығыу юлдары бар, табыла. Телем, илем тип янған заман уҡытыусыһы таба ала ул юлдарҙы.
Мәҫәлән, бөгөн заман алға киткән ваҡытта, гүзәл республикабыҙҙа телевидение ла  артта ҡалышмай. Башҡортостан юлдаш телеканалында  балалар  өсөн  төрлө  ҡыҙыҡлы  тапшырыуҙар күрһәтелә, уйындар,  конкурстар  үткәрелә. Кескәйҙәр Гөлназ  апайҙарының тылсымлы әкиәттәрен, “Тамыр” балалар студияһы ойошторған конкурстарҙы, ярыштарҙы  көтөп  ала. Башҡорт  халыҡ  әкиәттәре  нигеҙендә   ойошторолған   “Һаумы, һаумы  әкиәт!”   байрамы һуң  ни тора! Бына ошондай саралар, телетапшырыуҙар  күберәк  булһа,  балаларыбыҙҙы,  киләсәгебеҙҙе  замандың кире йоғонтоһонан  йолоп  булыр ине.

Республикала театрҙар бик күп, балалар ҡурсаҡ театры ла бар. Уның үҙ йөҙө, үҙ репертуары, үҙ тамашасыһы. Эйе, театр репертуарында башҡорт әкиәттәре бик күп. Шулар иҫәбендә талантлы әҙибәбеҙ Зәйнәб Биишеваның “Һөнәрсе  менән Өйрәнсек”  хикәйәтен дә күрһәк, әлбиттә, бик  бәхетле  булыр инек.  Сөнки бында, кешенең хеҙмәт  емешенең  тәменә  ҡыҙыҡмаҫҡа өндәлә.

Йәш балаларҙың күңелдәре аҡ ҡағыҙ менән сағыштырыла. Унда нимә яҙһаң – шул була. Һеңеп кенә, йоғоп ҡына бара бөтөн нәмә шул таҙа, саф күңелдәргә. Әлбиттә, заман йоғонтоһонан тулыһынса арынып булмай. Әммә  кире тәьҫирҙән һаҡлана белергә кәрәк беҙгә. 

Бишектәге бала  бишкә төрләнә, ти халыҡ мәҡәле. Ата-әсә бурысы – нисәгә  төрләнеп  үҫһә  лә, сабыйында  яҡшы сифаттар, рухи ҡиммәттәр, туған теленә, еренә һөйөү тәрбиәләү, хаҡ  юлдан яҙмауын ҡайғыртыу булырға тейеш. Был бурыстарҙың  бөгөнгө көн талаптарына ла яраҡлы булыуы мөһим.

Иманым  камил, ул  сағында  киләсәгебеҙ, ейәндәребеҙ аңына әллә ниндәй ҡурҡыныс  нәмәләрҙең  йоғонтоһо ҡағылмаҫ! Театрҙарыбыҙ әкиәттәрҙе сәхнәләштерһә, режиссерҙарыбыҙ  үҙ сиратында уларҙы  киноға  төшөрһә, был йәнһүрәттәр, ниһайәт, телевизор  экрандары  аша  даими  күрһәтелһә, бөгөнгө балаларыбыҙ  киләсәктә үҙ  сабыйҙарын  үҙҙәре тәрбиәләренә ышаныс ҙур.

